
1. Өндіріс шығындары

Көпшілік қауымға шығынның не екендігі белгілі болғанымен, оның теориялық мағынасына 
және оның астарында не жатқанын түсініп алуымыз қажет.

Нарық жағдайында жұмыс істейтін фирмалар өз пайдаларын арттыру мақсатында тауарлар 
мен қызметтерді өндіре отырып әрдайым шығындалып отырады. Ол шығындар тауарлар 
мен қызметтерді өндіруге қажетті өндірістік ресурстарды сатып алумен байланысты жүзеге 
асырылады. Өндіріс шығындары туралы мәселелер әлі күнге шейін әр түрлі экономикалық 
бағыттағы ғалым-экономистердің зерттеулеріндегі басты пән ретінде қарастырылып келеді. 
Әдетте шығын түсінігіне мынадай анықтама беріледі:

Шығындар – игіліктерді өндіру үрдісінде тұтынылатын өндірістік ресурстар құнының 
ақшалай көрінісі; өнім өндіруге кететін жанды және заттандырылған өндіріс факторларының 
жиынтық жұмсалымдары. Өндіріс шығындары өндіріс құрал-жабдықтарын сатып алуға 
және жұмыскерлердің еңбегіне ақы төлеуге жұмсалатын өндірістік шығындар ретінде 
қарастырылады. Олар өндіруші үшін өнімнің нақты құнын сипаттайды, сатудың соңғы бағасы 
– ұсыныс бағасын анықтаудың негізгі базасы болып табылады. Өндіріс шығындарының 
шамасы тұтынылатын экономикалық ресурстардың бағасы мен олардың жалпы санының 
көбейтіндісі ретінде есептеледі. Қазіргі микроэкономикада өндіріс шығындарының түрлері 
әртүрлі әдістермен анықталады, оларды бірнеше критерийлері бойынша жіктеуге болады.

Сондықтан да, біздерге белгілі нақты жайт, ол кез келген тауар мен қызметті өндіру үрдісі 
өндірістік (экономикалық) ресурстар ретінде сипатталатын еңбекті, капиталды және табиғи 
ресурстарды пайдаланумен байланысты, ал осы өндірістік ресурстардың құны шығындармен 
анықталады. Өндірістік (экономикалық) ресурстардың шектеулілігімен байланысты оларды аса 
тиімді пайдаланудың мәселесі туындайды. Игіліктерді өндіруді жүзеге асырудың экономикалық 
жағынан аса тиімді әдісін қолдану өндіріс шығындарын минимизациялау мәселесін шешкенде 
ғана қол жеткізіледі.

Сонымен, өндіріс шығындары – бұл өнімді өндіруге кететін шығындар. Экономист пен 
бухгалтер оларды әр түрлі есептейді. Бухгалтер – шығындарды фирманың өндіріс факторларын 
сатып алуға кететін нақты шығындары ретінде анықтайды. Олар бухгалтерлік құжаттарда 
көрсетіліп айқын түрге ие болады. Айқын шығындар – сырттан алынған ресурстар үшін 
төленетін ақшалай төлемдер. Бұған кіретіндер: жалдамалы жұмысшыларға төленетін еңбекақы, 
шикізаттар мен материалдарды төлеу, көліктік, қаржылық және заң қызметтері үшін төлемдер.

Экономист өндіріс шығындарының құрамын ресурстарды сатып алуға кеткен айқын 
шығындарды ғана қосып қоймайды, сонымен қатар, фирманың өз меншігіндегі ресурстарын 
пайдаланумен байланысты ішкі шығындарды, яғни айқын емес шығындарды қосады. 
Бұлардың айқын шығындардан өзгешелігі – бұл шығындар төленбейді және бухгалтерлік есеп 
беруде көрсетілмейді. Айқын емес шығындар шамасы берілген ресурстарды балама нұсқада 
тиімдірек қолданғанда олардың әкелетін түсімімен анықталады. Бұған жататындар: кәсіпкердің 
меншігіндегі капиталға түсетін пайыз, жалгерлік төлемдер, кәсіпкердің өзінің менеджерлік 
жұмысының төлемақысы. Айқын және айқын емес шығындардың мысалдарын «Экономикс» 
оқулығынан толығырақ оқып алуға болады.

Айқын емес шығындар – балама шығындар. Балама шығындар туралы түсінікті біз алғашқы 
дәрістерде айтқан болатынбыз.

Дәрістің екінші сұрағында біз енді шығынның басқа да түрлеріне тоқталатын боламыз.

2. Өндіріс және шығынның түрлі көрсеткіштері

Бұл сұрақта шығын түрлерінің уақыт мерзіміне қарай қалай бөлінетіндігіне және олардың 
негізгі түрлерінің сипаттамаларына тоқталамыз. Фирманың өндіріс барысында қабылдай-
тын шешіміне уақыт факторы маңызды түрде әсер етеді. Осыған байланысты фирманың екі 
күйі орын алады. Алдымен, қысқа және ұзақ мерзім деп аталатын уақыт түрлеріне анықтама 
берелік.

Қысқа мерзім – фирманың қарамағындағы кейбір өндіріс факторларын өзгерту мүмкін 
болмайтын уақыт кезеңі.

Ұзақ мерзім – фирманың қарамағындағы барлық өндіріс факторларын өзгертуге болатын 
уақыт кезеңі.

Алдымен, фирманың қысқа мерзімдегі өндіріс шамасын қарастырамыз. Қысқа мерзімде 
ең болмағанда бір өндіріс факторы тұрақты болады. Біздің мысалымызда, капиталды (K) 
– тұрақты фактор, ал еңбекті (L) – айнымалы фактор деп болжаймыз. Бұл үдеріс өндіріс 
функциясы арқылы жүзеге асырылады. Өндіріс функциясы – өндіріс көлемінің (Q) өндіріс 
факторларына, яғни капитал (K) мен еңбекке (L) тәуелділігін көрсететін математикалық 
функция. Ол байланысты төмендегі формула көрсетеді:

Q = f (K,L)
«Экономикс» оқулығының 119-бетіндегі 6.1-кестеде өндіріс функциясының түсіндірмесі 

берілген. Мұнда еңбектің шекті өнімі деген ұғым беріледі. Еңбектің шекті өнімі былай 
анықталады:

МPL = ∆TPL / ∆L
Грек әрпі (∆) «өзгеріс» ұғымын білдіреді.
Шекті өнім – фактордың әрбір қосымша бірлігінен өндірістің артуы. Сондай-ақ, өндіріс 

функциясының графикалық көрінісін «Экономикс» оқулығында келтірілген мысал арқылы 
түсіндіруге болады. Бұл сызбаны мұқият қарасақ, қысқа мерзімде басқа факторлар тұрақты 
болғанда айнымалы фактор – еңбектің саны артқан сайын, әр жұмысшының өндіріс үдерісіне 
қосатын үлесінің азая бастайтындығын байқаймыз. Өндіріс функциясының бұл қасиетін 
кемімелі шекті өнім заңдылығы деп атайды.

Кемімелі шекті өнім заңдылығы – өндіріс факторының саны артқан сайын фактордың шекті 
өнімділігінің кему қасиеті.

Сонымен, өндіріс функциясы өнімді өндіруге жұмсалған өндіріс факторларының саны мен 
өндірілген өнім көлемі арасындағы байланысты көрсетеді.

Қысқа мерзімде фирманың кемімелі шекті өнім заңдылығына сәйкес, өнім көлемі артқан 
сайын оның жиынтық шығындары өсе бастайды. Шығындар шамасы мен шығарылатын өнім 
көлемі арасындағы өзара байланысты зерттеп талдағанда фирманың қысқа мерзімдегі өндіріс 
шығындарын мынадай түрлерге бөліп көрсетуге болады:

Тұрақты шығындар (FC) – өнім шығару көлеміне байланысты емес тәуелсіз шығындар. 
Мәселен, тұрақты шығынға ғимаратты жалдау ақысы жатады.

Айнымалы шығындар (VC) – өнім көлемі өзгергенде өзгеріп отыратын шығындар. Мәселен, 
айнымалы шығынға өнім өндіруге қатысты шикізаттар, отын-материалдар, т.б. жатады.

Жиынтық шығындар (TC) – фирманың өнімді өндіруге және оны сатуға жұмсайтын барлық 
шығындарының жиынтығы:

TC (Q) = FC + VC (Q)
Шығынның осы түрлері туралы мәліметтерді «Экономикс» оқулығының осы тақырып 

бойынша келтірілген мысалдары арқылы түсіндіруге болады.
Өндірушілер көбінесе орташа шығын (АС – өнімнің 1 бірлігіне шаққандағы шығындар) 

шамасына көп көңіл бөледі. Оның үш түрі болады:

1) орташа тұрақты шығын: AFC = FC / Q;
2) орташа айнымалы шығын: AVC = VC / Q;
3) орташа жиынтық шығын: AТC = AFC + AVC.

Өнімнің қосымша 1 бірлігін өндіргенде жұмсалатын қосымша шығындарды шекті шығын 
деп атайды: МС = ∆TC / ∆Q = ∆VC / ∆Q, яғни ∆TC = FC + ∆VC, ал FC – const.

Орташа шығын мен шекті шығын қисықтарының пішінін және олардың өзара байланысын 
«Экономикс» оқулығында келтірілген сызбалардан байқауға болады.

Дәрістің екінші сұрағында біз қысқа мерзімде қарастырылатын шығындардың түрлерін 
талдағаннан кейін, ұзақ мерзімдегі шығындар мәселесіне көшеміз.

3. Ұзақ мерзімдегі шығындар. Масштаб қайтарымы

Бұл сұрақта фирманың ұзақ мерзімдегі өндіріс шығындарын жүзеге асыру мәселесіне тоқ-
таламыз.

Ұзақ мерзімде фирма өз қарамағында барлық ресурстарын өзгерте алады, олай болса 
өндіріс факторларының барлығы да айнымалы болып табылады. Әрбір фирманың мақсаты – 
орташа шығындарды (АТС) азайта отырып, өнім шығару көлемін (Q) арттыру болады.

Қысқа және ұзақ мерзімдегі шығындар арасындағы өзара байланыстар «Экономикс» 
оқулығында келтірілген сызбалар арқылы сипатталады.

Сызбаны қарасақ, ұзақ мерзімдегі орташа шығындар қисығы (LRAC) өндірістің қысқа 
мерзімдегі шығындар қисығын жанап өтеді және ол масштаб тиімділігін (өндіріс ауқымын) 
көрсетеді.

• масштабтың оң тиімділігі LRAC қисығының теріс көлбеулі кесіндісінде орын алады;
• масштабтың тұрақты тиімділігі LRAC қисығының көлденең бөлігіне сәйкес келеді;
• масштабтың әсері теріс болған жағдайда өндіріс шығындары жоғарылайды және LRAC 

қисығы жоғары қарай өседі.

Сонымен, өндіріс шығындары туралы ойымызды қорытындылау үшін «Экономикс» оқу-
лығының осы сұрақ бойынша келтірілген мысалдарын талдауымыз қажет.

Фирма ұзақ мерзімде өз қызметіне қажетті өндіріс масштабының қайтарымын таңдау және 
анықтау мәселесін шеше алады. Масштаб қайтарымы дегеніміз не? Сол ұғымға түсініктеме 
берейік.

Масштаб қайтарымы – өндіріс факторлары шығындарын арттыру мен өндіріс көлемінің 
өзгеруі арасындағы арақатынастың сипатын көрсететін өндірістік үрдістің маңызды қасиеті. 
Осы арақатынастың сипатына байланысты масштаб қайтарымының мынадай үш түрін бөліп 
көрсетуге болады:

1) масштабтың оң қайтарымы – өнім көлемі өскен сайын ұзақ мерзімді орташа шығынның 
төмендеу ерекшелігі;

2) масштабтың тұрақты қайтарымы – ұзақ мерзімді орташа шығынның өнім көлемі 
өзгерісіне сәйкестігі;

3) масштабтың теріс қайтарымы – өнім көлемі өскен сайын ұзақ мерзімді орташа жиынтық 
шығынның өсу ерекшелігі.

Масштаб қайтарымы мына формула негізінде анықталады:
Масштаб қайтарымы = %∆ Өндіріс көлемінің өзгеруі / %∆ Барлық өндіріс факторлары 

көлемінің өзгерісі.
Оқулық авторларының айтуынша, қазіргі уақытта көптеген фирмалар өздерінің өндірістік 

қызметтерін жүзеге асыруда масштаб өсуінің тұрақты қайтарымын ұстап тұруды қалайды. 
Өйткені экономиканың көптеген салаларында масштабтың оң әсерінің болғаны аса маңызды 
болғанымен, ол уақыт өткеннен кейін кез келген жағдайға байланысты теріс әсерге ауысуы 
мүмкін. Ал ол болса, аса ірі фирмалардың пайда болуына (бірақ, қажетті өндіріс технологиясы 
осындай фирмалардың пайда болуын ынталандырғанымен), оларды басқарудың және 
бақылаудың қиындығына байланысты орын алып отырады. Өндіріс ауқымы өсуінен 
туындайтын әсерлерді анықтау үшін әр түрлі өндіріс салаларындағы кәсіпорындардың өндіріс 
үрдістерін статистикалық әдіспен зерттеу қажет. Статистикалық талдау өндіріс теориясының 
немесе өндіріс функциясының негізінде жүргізіледі.

Шығындар мәселесін осылайша зерттеп болғаннан кейін, біз енді табыс және пайда мәсе-
лелерін талдауға көшеміз. Оларды келесі дәріс сұрақтарында қарастырамыз.

4. Пайданы максималдау және бәсекелес фирмалардың ұсыныс қисығы

Алдымен, біз фирманың табысына көңіл бөлейік. Бәсекелес нарықтар туралы алдыңғы 
дәрістерде айтқан болатынбыз. Осы бәсекелес нарықтарда фирманың табыстары үшке 
бөлінеді:

Жиынтық табыс – өндірілетін өнім көлемі мен өнім бағасының көбейтіндісі. Жиынтық 
табыс төмендегі формуламен анықталады:

TR = P×Q
Орташа табыс – өнім көлемі мен өнім бағасының қатынасы. Барлық фирмалар үшін орташа 

табыс өнімнің бағасына тең болады және ол төмендегі формуламен анықталады:
AR = TR / Q
Шекті табыс – сатылатын өнімнің қосымша бірлігінен түсетін жиынтық табыстың 

өзгеруі. Шекті табыс жиынтық табыс өзгеруінің өнім көлемінің өзгеруінің қатынасы арқылы 
анықталады:

MR = ∆TR / ∆Q
«Экономикс» оқулығында келтірілген кестенің мысалы арқылы фирманың табыстары 

туралы мәліметтерді түсіндіруге болады.
Бәсекелес нарықтарда жұмыс істейтін фирмалар әрқашанда пайданы арттыруға ұмтылады. 

Пайда дегеніміз не?
Пайда – фирманың тауарлар мен қызметтерді сатудан түсетін жалпы түсімдері мен оның 

жалпы шығындарының арасындағы айырма:
Пайда = Жиынтық табыс – Жиынтық шығын
π = TR – TC
Мұндағы π әрпі пайданы білдіреді.
Бухгалтерлік пайда – жалпы түсім мен фирманың айқын шығындарының арасындағы 

айырма түрінде анықталады:
πбух. = TR – TCбух.
Экономикалық пайда – бұл жалпы түсім мен фирманың барлық шығындарының 

арасындағы айырма түрінде анықталады:
πэк. = TR – TCэк.
Қалыпты пайда – бұл өзінің жеке меншік кәсібін жүргізуге ынтасы болу үшін кәсіпкерге 

қажет ең төменгі деңгейдегі түсім. Егер πэк. = 0 болса, онда бұл кәсіпкердің өзінің іс-әрекетінің 
аумағында ұстанып қалуына септігін тигізетін, тек қана қалыпты пайда алатынын көрсетеді.

Фирманың пайдасы туралы мәліметтерді «Экономикс» оқулығының 6.6-сызбасы арқылы 
түсіндіруге болады.

Фирма нарық құрылымының қай түрінде іс-әрекет жасаса да, ол өзі үшін екі маңызды 
сұрақтың шешімін табуы керек:

1. Салада қалу керек пе, әлде жұмысты тоқтатқан жөн бе?
2. Егер салада қалса, онда тауарлар мен қызметтерді қандай көлемде шығару керек?

TR < TC болғанда.
Бірінші сұрақ шығынға ұшырап тұрғанда фирмалар үшін көкейкесті мәселе болады. Мұндай 

фирма үшін ең басты мақсат – шығындарын ең төменгі деңгейге жеткізу (минималдау).
Егер фирма жұмысын тоқтатса, онда оның шығындары тұрақты шығындарға (FC) тең 

болады. Сондықтан, егер (TR – TC) < FC болса, онда өндірісті жалғастырған жөн, себебі бұл 
жағдайда шығындарды ең аз деңгейге жеткізуге болады. Ал, егер (TR – TC) > FC болса, онда 
өндірісті тоқтату тиімді.

Жабылу (банкроттық) тәртібі былай айтылады: егер тауарларды сатудан түскен түсім (TR) 
өзгермелі шығындарды (VC) өтей алмаса, онда фирма өз жұмысын тоқтатуы керек (TR<TC). 
Егер осы екі көрсеткішті Q-ға бөлсек, онда жабылу тәртібінің басқа интерпретациясын аламыз:

TR / Q < VC / Q = P < AVC.
Пайдасын мейлінше арттыратын (TR>TC) фирма үшін өзекті мәселе екінші сұрақ – қанша 

өндіру керек?

Фирма өндірісті (Q) кеңейту үшін шекті шығынның (МС) өсуінен гөрі шекті түсім (MR) өсуінің 
тезірек болуын қамтамасыз етіп тұрғанға дейін өнім шығаруды көбейтеді.

Ал MC = MR болғанда, фирма оңтайлы өнім көлемін шығаруға жетеді. Бұл – шектеулі 
шығарылым тәртібі.

Фирманың орташа түсімі (AR) мен шекті түсімі (MR) өнімнің нарықтық бағасына тең болады, 
ал олардың графигі сұраныс қисығымен дәлме-дәл келеді. Жалпы түсім (TR) сату көлемі өскен 
сайын жоғарылай береді.

Бәсекелес нарықтар жағдайында пайданы мейлінше арттыру мына тұрғыдан 
қарастырылады:

Бәсекелес нарықтар жағдайында фирма шекті түсімі (MR) шекті шығынға (MC) тең болғанда 
өз пайдасын мейлінше арттырады (максималдайды) немесе шығындарын барынша азайтады 
(минималдайды), бірақ бұл кезде баға (Р) орташа өзгермелі шығындардың (AVCmin) минималды 
деңгейінен жоғары болуы керек.

Нарықта қандай бағаның бекітілгеніне қарамастан, бәсекелес фирма MC = P болғандағы өнім 
көлемін шығаруға ынталанады. Қысқа мерзімдегі бәсекелес фирманың ұсыныс қисығының 
мысалдарын «Экономикс» оқулығының осы сұрақ бойынша көрсетілген сызбалары арқылы 
түсіндіруге болады.

Фирманың қысқа мерзімдегі ұсыныс қисығы (SR) болып шекті шығын (МС) қисығының 
орташа өзгермелі шығындар (AVC) қисығының ең төменгі нүктесінен жоғары орналасқан бөлігі 
табылады. Өндіріс саласындағы қысқа мерзімдік ұсыныс қисығын жеке фирмалардың ұсыныс 
қисықтарын көлденең түрде қосу арқылы табуға болады.

Ұзақ уақыт мерзімінде экономикалық пайда жаңа фирмаларды қызықтырады, ал зияндар 
фирманы өндіріс саласынан кетуге мәжбүр етеді. Осының нәтижесінде тауардың нарықтық 
бағасы типтік фирманың орташа жалпы шығындарының (LRAC) ең төменгі деңгейінде орнайды, 
саланың барлық фирмаларының экономикалық пайдалары 0-ге тең болады, ал олардың 
әрқайсысы P = LRAC = LRMC шарты орындалғандағы өнім көлемін таңдайды

Баға (Р) мен ең төменгі деңгейдегі орташа жалпы шығындардың (LRAC) теңдестігі: фирманың 
белгілі технологиялардың ішіндегі ең тиімдісін пайдаланатынын, ең төменгі деңгейдегі баға 
белгілейтінін және ең жоғарғы көлемде өнім шығаратынын көрсетеді. Баға (Р) мен шекті 
шығындардың (LRMC) теңдестігі: ресурстардың тұтынушылар таңдауына сәйкес бөлінгенін 
білдіреді.

Сонымен, бұл дәрісте пайданы барынша арттыратын бәсекелес фирма әрекеттері 
талданды. Шекті талдаулар бәсекелі нарықтағы ұсыныс қисығы туралы теорияны берді. 
Бәсекелі нарықтағы фирма өнімін сатып алғанда төлейтін бағаның сол тауарды өндіруге 
кететін шығынға жуық екенін білдік. Соның ішінде, фирмалар бәсекеге қабілетті және пайданы 
барынша арттырса, тауар бағасы сол тауарды өндіруге кететін шекті шығынға тең болады. 
Сонымен қатар, фирма нарыққа еркін кіріп шыға алса, баға да өндірістің ең аз ықтимал орташа 
жиынтық шығынына тең болады. Кейінгі дәрістерде нарықтық билік күші бар фирмалардың 
әрекеттерін зерттейтін боламыз. Фирмаларды талдаған кезде шекті талдаулардың пайдасы 
зор болмақ, бірақ оның нәтижелері мүлдем басқаша болады.

Түйін

1. Фирманың өндіріс шығындарын талдағанда өндірісте жұмсалынатын барлық шығын-
дарын, соның ішінде, балама шығындарды да есепке алу керек. Өндіріс үдерісінде фирманың 
шығындары өндіріс функциясын көрсетеді. Өндіріс функциясы өндіріс үдерісінің аса маңызды 
қасиеті ретінде өнім көлемі мен жұмсалынатын факторлар арасындағы байланыстың қандай 
екендігін сипаттайды.

2. Қысқа мерзімде фирманың мүмкіндіктері шектеулі болады, себебі ол қарамағындағы 
ресурстардың көлемін толығымен өзгерте алмайды. Ұзақ мерзімде фирма өзінің мүмкіндіктерін 
толығымен іске асырады, себебі ол қарамағындағы ресурстардың көлемін толық өзгерте 
алады.

Шолу сұрақтары:

1. Өндіріс шығындары туралы қандай көзқарастар бар?
2. Қысқа мерзімдегі өндіріс шығындарының қарқыны қандай?
3. Кемімелі шекті өнім заңдылығы қалай орын алады?
4. Ұзақ мерзімдері өндіріс шығындарының қарқыны қандай?
5. Фирмалар ұзақ мерзімде өндіріс ауқымын және масштаб қайтарымын қалай жасайды?
6. Бәсекелес нарықтар жағдайында фирманың қандай табыс түрлері болады?
7. Фирма пайдасының қандай түрлері болады?
8. Пайданы максималаудың ережесі қандай?
9. Фирма қандай жағдайда шығынға ұшырайды?
10. Фирма қандай жағдайда пайданы максималдайды?

